
ОЮУНЛИГ ХОВД ХӨГЖЛИЙН ХӨТӨЛБӨР 

 

               ОРШИЛ 

 УИХ-аар хэлэлцэн баталсан “Мянганы хөгжлийн зорилт”-д суурилсан “Монгол 
Улсын Yндэсний хөгжлийн цогц бодлого”, аймгийн ИТХ-аас дэмжин баталсан “Ховд 
аймгийг 2015 он хүртэл хөгжүүлэх хөтөлбөр”-ийн зорилтыг хэрэгжүүлэх хүрээнд 
нийгмийн хөдөлгөгч хүч болсон хүнээ оюунжуулан хөгжүүлэх зорилгоор энэхүү 
“Оюунлиг Ховд”  хөгжлийн хөтөлбөрийг боловсруулав. 
 Ховд аймаг 1990-ээд оноос нийгмийн харилцаа, ухамсар, оюун санааны олон 
давхар сорилтыг  туулж, эрчимтэй хөгжих шатандаа тулж ирээд байна. Гэвч нийгмийн 
сэтгэлгээний шинэчлэл удааширч байгаа нь тус аймгийн хүний хөгжлийг хязгаарлах, 
улмаар  хөгжлийн бусад  боломжийг ашиглахад саад учруулж мэдэхээр байна. Ард 
түмний амьдралын өнөөгийн байдлаас харахад ажилгүйдэл, ядуурал, архидалт, гэмт 
хэрэг, хэв журмын зөрчил зэрэг нийгмийн сөрөг үзэгдэлд хүн амын боловсрол мэдлэг 
дутмаг, оюунлиг бус хэсэг нь илүү ихээр нэрвэгдэж байна. 
 Өнөөгийн хүн төрөлхтөний нийгмийн хөгжлөөс үзэхэд шинжлэх ухаан техникийн 
ололт амьдралд хурдан нэвтэрч, олон улсын хоорондын харилцаа идэвхижин 
даяарчлагдаж, мэдээллийн хүчит хэрэгслүүд түгэж, хүүхэд залуус төрөл бүрийн мэдээ-
мэдээллийг дэлхийн хаанаас ч олох, үзэх боломжтой болж, сайны хажуугаар саар муу 
хогон мэдээлэл түгэх боллоо. Энэ шинэлэг орчин нөхцөлд дэлхийн өнцөг булан бүрийн 
хүн ардаас боловсорч оюунжсан хэсэг нь илүү хурдан хөгжиж, дэлхийн хөгжлийн үр 
шимийг өөртөө ашигтайгаар хэрэглэж байна. Ингэж чадаагүй хэсэг нь мал, газар 
тариалан, ашигт малтмалынхаа нөөцийг боловсруулахгүйгээр хямд нийлүүлэхээс 
эхлээд хөгжлийн нөөцөө бүрэн ашиглаж чадахгүй байна. Эдийн засаг нь өсөж, бүтээн 
байгуулалт нэмэгдсэн ч хүн ардынх нь мэдлэг боловсрол дутмаг, оюунлиг бус 
тохиолдолд нийгмийн ашиг орлого шударга бус хуваарилагдаж, нэг хэсэг нь хэт 
баяжин, нөгөө хэсэг нь ядуурч, ард түмэнд хүрч наалдах нь бага байдгийг олон орны 
туршлага баталж байна.  
 Нийгмийн харилцаанд учирч буй элдэв бэрхшээлийг ул суурьтай даван туулах 
нөхцөл нь хүнээ хөгжүүлэх, оюунжуулах шаардлагыг бий болгож байна. 
 Ховдчууд эртнээс оюун ухааныг эрхэмлэж ирсэн сайхан уламжлалтай бөгөөд тус 
аймгаас монгол улсын хэмжээнд тодорсон олон арав,  зуугаар тоологдох эрдэмт 
сэхээтэн-оюунтнууд  бий. Алтайн сүрлэг өндөр уулс, Их нуурын хотгор, Алтайн өврийн 
говь хосолсон байгалийн сайхан нутаг нь олон зуун жилийн туршид идээшин дассан 
хүний генийн удамшлын шалгарлыг бий болгосон, оюуны чадварын гүн угшилтай газар 
нутаг билээ. Гэтэл энэ онцгой давуу байдал сүүлийн үед саармагжих аястай болов.
 Аймгийн нийт иргэд, хөдөлмөрчдийн дунд явуулсан социалогийн судалгаагаар  
зах зээлийн эдийн засгийн шилжилтийн үед хүн ард маань оюуны хувьд хоосорч, 
цангаж, оюунлиг байдлыг дэмжсэн үйл ажиллагаа ихээхэн дутагдаж байгаа талаар 
өгүүлсэн байна. 
 Эдгээр нөхцөл байдалд дүгнэлт хийж, төр, захиргааны болон төрийн бус 
байгууллага, улс төрийн нам, хүчнүүд, аж ахуйн нэгж, нийт хүн ардынхаа хамтаар хувь 
хүн өрх гэрээсээ эхлээд баг сум, аймаг, бүс нутгийнхаа төлөө хамтран хэрэгжүүлэхээр 
энэхүү хөтөлбөрийг аймгийн Засаг дарга, доктор, профессор Г.Нямдаваагийн 

санаачлага, удирдлагаар боловсруулан нийт иргэдийн дунд нээлттэй хэлэлцүүлэн … 
батлав. Хөтөлбөрийн анхны төслийг боловсруулахад Монгол улсын ерөнхийлөгчийн 
дэргэдэх “эрдэмтдийн зөвлөл”–ийн гишүүн, “Дэлхийн Ирээдүй Судлалын Нийгэмлэг”-
ийн гишүүн, “Монголын ирээдүй судлалын нийгмэлэг”-ийн болон IQ төвийн тэргүүн, 
Хан-Уул дээд сургуулийн захирал, доктор,профессор Ц.Дэмбэрэл, Үндэсний хөгжлийн 
хүрээлэнгийн эрдэм шинжилгээний ажилтан Н.Доржбат нарын олон эрдэмтэд 
судлаачдын тусламж, дэмжлэгийг авсан болно.  
 Энэхүү хөтөлбөрийн зорилго нь нийгмийн хөгжлийн шийдвэрлэх хүч болсон хүнээ 
эрүүл саруул байлган хөгжүүлж, оюунжуулах замаар ард түмэндээ хүртээмжтэй 
жинхэнэ, бодитой хөгжлийг бий болгох явдал юм.  
 
 

 НЭГ: Нийтлэг үндэслэл:  

1. Хүн төрөлхтөн шинжлэх ухаан технологийн хувьсгалд тулгуурлан аж үйлдвэржсэн 
нийгмээс мэдээлэлжиж-даяаршиж-оюунжиж  буй нийгэмд шилжиж байна. Yүний 
нөлөө монгол улсад хүчтэй тусаж, тэр нь  тус улсын хязгаар нутаг, аймгуудад илүү 
хүчтэй давхар нөлөөлж, оюуны эрэлд мордон сумаас аймгийн төврүү, аймгаас  
улсын нийслэл болон хүн ам илүү төвлөрсөн хот суурин газарт шилжих, иргэдийн  
шилжилт хөдөлгөөнийг хурдасгаж байна. Ийм нөхцөлд тухайн бүс нутаг өөрийгөө 
нөхөн сэргээх нөөц хүчээ авч үлдэх, улмаар бэхжүүлэх, өргөтгөх шардлага зүй 
ёсоор тавигдах болов. Бас эерэг боломжууд ч буй боллоо, тухайлбал, 
мэдээллийн хүртээмж, хурд, олдоц сайжирч, түүний төлөө хот сууринруу  шилжин 
нүүх бодит шаардлага үгүй болов. Оюунлиг мэдээллийг Ховд аймгийн хүн ам 
дэлхийн  хаанаас ч олж ашиглах боломж бүрдлээ. 

2. Мэдээлэлжиж-даяаршиж-оюунжиж буй дэлхийн шинэ хандлага нь оюунлиг 
мэдээллийн үнэ цэнийг эрс өсгөв. Оюунлиг мэдээллийг оюунлиг хүн л олж 
эзэмшинэ. Оюунлиг хүн бол хөгжлийн амин сүнс. Ийм хүн ямарч нөхцөлд аз 
жаргалтай амьдрах боломжийг өөрөө өөртөө бүрдүүлж чадна.  

3. Ховд аймагт оршин суух хэн боловч “ОЮУНЛИГ ХОВД ХYН” гэсэн дүр зургийг 
өөртөө буй болгох учиртай. Оюунлиг Ховд хүн бол  Ховд аймгийн хөгжлийн үндсэн 
хөдөлгүүр-зүтгэх хүч-чиг зүг-манлайлагч хүч  мөн.  

4. Оюунлиг ХОВД гэдэг нь ховдчууд бидний хүсэмжилж буй ирээдүйн дүр зураг, 
бидний оюунлиг  мөрөөдөл тэмүүллийг нэгтгэн зангидсан томъёолол  юм.  

5. Ховдчууд бид өмнөх үеэс боловсруулж хэрэгжүүлж ирсэн олон арван хөтөлбөр, 
төсөл, зорилтуудад нийгмийн хөдөлгөгч хүч болсон хүнээ хөгжүүлэх, оюунжуулах 
асуудлыг өнөө үеийн бодит шаардлагад нийцүүлэн онцгойлон тавьж, хэрэгжүүлж 
ирж чадаагүй байдалдаа дүгнэлт хийж байна.  

6. Ардчилал, зах зээлийн шилжилтийн үед иргэдийн дунд өнгө, мөнгийг шүтэн 
материаллаг хөгжлийг эрхэмд үзэх байдал эрс нэмэгдэж, оюун ухааны хөгжлийг 
орхигдуулах болсноор  монгол хүний  эрхэм нандин чанарын үнэлэмж суларч 
байгаад дүгнэлт хийн цаг алдалгүй, үе дамжин өвлөгдөн ирсэн үнэт эрдэнэ оюун 
ухаанаа дээдлэн ирсэн уламжлалыг хөгжлийн шинэ хандлагад нийцүүлэн 
хөгжүүлэх нь Ховдчууд та бидний хойч үеийнхээ сайн сайхан амьдралын төлөө 
хийх  буянт үйлс байх болно.  

 
ХОЁР: Ховд  аймгийн оюуны хөгжлийн өнөөгийн байдал,орчны үнэлгээ. 

2.1:Ховд аймгийн хүний  хөгжлийн өнөөгийн байдал.  



 3

Ховд аймаг 76.3 мянган хавтгай дөрвөлжин км газар нутагтай, 85,9 мянган  хүн 
амтай, үүний  27,1 мянга нь аймгийн төвд оршин суудаг.  Олон ястан эвсэг найртай 
амьдардаг  

Аймгийн нийт хүн амын 43.8 % нь 0-16 насны хүүхэд, 31.3%-ийг 18-35 насны 
залуучууд эзэлж байна. 16-49 насны хүн амын 73.8 % нь суурь ба түүнээс дээш шатны 
боловсролтой, 15-24 насны залуучуудын бичиг үсэг тайлагдалт 96.9%.   

Ховд аймагт  3 их дээд сургууль,  1 мэргэжлийн сургалт үйлдвэрлэлийн төвд 2307 
оюутан суралцаж 199 багш ажиллан , ерөнхий боловсролын 23 сургууль, 28 цэцэрлэгт 
24519 хүүхэд сурч, хүмүүжин нийт 859 багш сурган хүмүүжүүлэгчид ажиллаж 17 дотуур 
байранд 2073 хүүхэд хүмүүжиж,  соёл урлагийн 19 байгууллага  иргэдэд соёлын үйл 
ажиллагаа  явуулж байна. 

 Ховд аймгийн нийт хүн амд Монгол улсад мөрдөж байгаа эрүүл мэндийн тусламж 
үйлчилгээний шатлалын дагуу нэгдсэн эмнэлэг 1, сумын эмнэлэг 14, сум дундын 
эмнэлэг 2, өрхийн эмнэлэг 6, хувийн ортой эмнэлэг 4, үүдэн болон шүдний эмнэлэг 10, 
эмийн сан 22, мөн Бүсийн түвшинд эмнэлгийн тусламж үзүүлэх Бүсийн Оношлогоо 
эмчилгээний төвөөр дамжуулан эмнэлгийн тусламжийг үзүүлж байна.  
Эмч эмнэлгийн мэргэжилтний  хангалт 72.9  хувь,  10000 хүнд ногдох эмчийн тоо  14.4  

Нийт хүн амын  46.9% нь баталгаат эх үүсвэрээс ус хэрэглэдэг.  
Нэг хүнд ногдох ДНБ /валютын худалдан авах чадварын паритет,ам доллар/ 1483.9 
байгаа нь улсын дунджаас 2 дахин бага, Мянганы хөгжлийн зорилтуудын хэрэгжилт 
удаан, Хүний хөгжлийн үзүүлэлт  0.686,  улсын дунджаас 0.1 пунктаар доогуур энэ 
үзүүлэлтээрээ 22 аймаг хотоос  11-р байранд байна.  

 

2.2:ОРЧНЫ YНЭЛГЭЭ:  

2.2.1: Ховд аймгийн оюуны хөгжлийн нааштай сайн талууд : 

• Түүхийн хувьд олон ястны оюуны бүтээл туурвил ихтэй, түүнийг үнэлэх, хүлээн 
авах мэдрэмжтэй 

• Бичиг үсгийн тайлагдалтын түвшин өндөр, анхан шатны сургуульд хамрагдалт 
сайжирч, сургууль завсардалт буурсан 

• Хүмүүсийн  боловсролын түвшин зугуухнаар  сайжирч байгаа 
• Баруун бүсийн ЕБС-иудыг багшлах боловсон хүчнээр хангаж буй харьцангуй бэхжсэн  

ХОВД их сургууль, бусад дээд сургуультай, оюунлиг боловсон хүчнээр хангагдах 
бүрэн боломжтой.  

• Эрдэм шинжилгээ, судалгааны ажил хийх орчин сайжирч буй, дадлага туршлагатай 
багш-судлаачидтай, судалгаа хийх баазтай 

• Хойд, өмнөд хөршийн оюунлиг хамтлагтай харилцаа холбоо тогтоох, тэднээс 
суралцах боломжтой. 

• Хүн амын эрүүл мэндийн үзүүлэлтүүд сайжирч буй,  
• Иргэдийн олонхи нь өөрийгөө тэтгэх, өөрийнхөө төлөө амьдрах дархлаа сайтай, 

өрсөлдөх чадвар, мэдрэмж, ажилсаг хөдөлмөрч уламжлалтай 
• Ястан, овгийн уламжлалт зан, заншил  гэр бүлийн хүрээнд хадгалагдан ирсэн  
• Удамшлын нөхцөл сайн байх боломжтой. 
 

2.2.2. Ховд аймгийн оюуны хөгжлийн сул талууд: 

• Сумууд болон малчин өрх бүр цахилгаан, интернетийн сүлжээгээр хангагдаагүй тул  
дэлхийн мэдээллийн сүлжээнд бүрэн хамрагдах боломж хумигдмал  

• Гэр бүлийн хөгжлийг дэмжих бодлого хангалтгүй  
• Ард иргэдийн эрүүл мэндийн боловсрол дутмаг, Оюуны эрүүл мэндийг орхигдуулсан 
• Шилжилт хөдөлгөөн их,  боловсрол мэдлэгтэй  иргэд шилжих нь их байгаагаас   оюуны 

хөгжлийн  хувьд чадавхи нь  буурах шинж ажиглагдаж байна.  
• Боловсролын салбарын үйл ажиллагааны шинэчлэл удаашралтай 
• Оюунлиг мэтгэлцээн, нээлттэй  хэлэлцүүлэг явуулах арга барилд  иргэд дасаагүй, 

түүнийг хөгжүүлэх орон  байр, тогтсон систем үгүй 
• Хүний хөгжилрүү чиглэсэн, тэр тусмаа хүний оюун ухаан-сэтгэлгээг  хөгжүүлэх 

бодлого дутагдалтай, иргэдийн сэтгэлгээг шинэчлэх-өөрчлөхөд чиглэсэн үйл 
ажиллагаа явагдах нь бага  

• Иргэдээс гарч буй оновчтой санал санаачилгыг төрийн захиргааны байгууллагуудаас 
дэмжих  үйл ажиллагаа сул 

• Хүүхэд, залуучуудын чөлөөт цагийг үр ашигтай өнгөрүүлэх боломж, нөхцөл хомс 
• Бүх шатны сургалтанд оюунлиг бус-догматик хандлага олон жил давамгайлсны 

уршгаар суралцагсад төдийгүй багш нар оюун ухааныг дээдлэх нь суларсан 
• Оюуны дэд бүтцийн хөгжил сул, ялангуяа мэдээллийн хэрэгслүүд оюунлиг бус хогон 

мэдээллээр хөөцөлдөх хандлагад автсан, иргэд түүнд нь дассан . 
• Ардын авъястнуудын авъяас билгийг үнэлэх нэгдсэн тогтолцоо үнэлэмж муугаас тэд 

өөрийн чадвараа өвлүүлэн хөгжүүлэх  ажил хангалтгүй  
• Ном, хэвлэл сурталчлан борлуулах, соёл урлагийн иж бүрэн явуулын үйлчилгээ 

зогсонги байдалд орсноос  аймгийн төв, хөдөөд уншигчдийн оюуны чадавх буурч 
оюунлиг хүмүүс төлөвшихгүйд хүрч, чөлөөт цагийг баар цэнгээний газраар өнгөрүүлэн, 
сэтгэлгээний ядууралд орж байгаа. 

• Аймгийн музей, сумдын орон нутаг судлах кабинетийн сан хөмрөг баяжилт муу,  
хадгалалтын горим алдагдаж байгаа. 

• Үзмэр дагалдуулж хүүхэд залуучуудад олгох хүмүүжил үндсэндээ орхигдсон. 
• Нэн эртний түүх соёлын дурсгалт зүйл элбэг боловч хараа хамгаалалт муугаас эвдэж 

сүйтгэх нь ихэссэн. 
ГУРАВ: ОЮУНЛИГ ХОВД хөгжлийн хөтөлбөрийн зарчим, алсын 
хараа, тэргүүлэх чиглэлүүд: 
3.1.  Оюунлиг ХОВД хөгжилд баримтлах зарчим: 

• Дэлхийн цараар сэтгэж, Монголын энгээр бодож, Ховдынхоо амьдралд  буулган 
хэрэгжүүлэх 

• Ховд аймаг өөрөөсөө урган өндийнө, өөртөө дүйж хөгжинө. 
• Орчин үежсэн  оюунжсан ховд хүн бол  ховдын хөгжлийн гол тулгуур 
• Ховд хүний унаган төрх, оюун санааны хөгжлийг  тод гаргаж, үүнийгээ оюунлиг  

хөгжлийн бодлогод гүн тусгах 
3.2: Оюунлиг ХОВД хөгжлийн хөтөлбөрийн алсын хараа:  

Оюунлиг Ховд хөтөлбөрийг хэрэгжүүлснээр эдийн засгийн эрчимтэй өсөлтөөр 
баталгаажсан, хүндээ ээлтэй, бүс нутагтаа тэргүүлэгч  Ховд аймгийг цогцлуулах 

• Оюунлиг Ховд  аймаг нь эдийн засгийн түргэн өсөлттэй байх болно.  Аймгийн 
газар зүйн байрлалын давуу талыг   Монгол улсын эдийн засгийн өсөлттэй 
хослуулахад  Ховд аймгийн эдийн засгийн өсөлтийг түргэтгэх бүрэн боломжтой. 

• Оюунлиг Ховд хөгжлийн хөтөлбөр нь Ховд нутгийн хүн амын сайн сайхан аж 
амьдралын төлөөх хөтөлбөр юм. Энэ хөтөлбөрийг хэрэгжүүлснээр Ховдчууд  
оюунжиж, эрин   зууныхаа шинэ   шаардлагад нийцсэн үйл ажиллагаа бүхий “оюунлиг  
хүмүүс “  болно.  

• Оюунжсан  Ховд аймаг - хүүхэд багачууд, ахмад настанг тэтгэсэн, өнчид өвчтөнг 
энэрсэн, аймгийн төв сумын хөгжлийг жигдрүүлсэн, иргэд нь  амар тайван, сэтгэл 
түвшин, олон ястны оюуны соёл, уламжлалаа нандигнасан, нутаг усаа дээдэлсэн, 
ядууралгүй, алагчлалгүй, бүс нутагтаа тэргүүлэгч, бусдадаа үлгэрлэгч  үүрэгтэй 
аймаг байна. 

3.3:Оюунлиг Ховдчуудын эрхэмлэн дээдлэх зүйлс: / эдгээр нь 21-р зуунд илүүтэй 
үнэлэгдэж, хүмүүсийн амин хэрэгцээ болох чадварууд юм / 

Хүнийг дээдлэнэ. 
Оюун ухааныг  эрхэмлэнэ.  
Насан  туршдаа байнга суралцана.Өөрөө өөрийгөө хөгжүүлэгч байна 
Сэтгэх эрх чөлөөг эдлэнэ, бүтээлчээр сэтгэхийг урьдал болгоно. 
Хүний нандин чанарыг эзэмшихэд бүхий л хүч боломжоо дайчлана.  

Мэргэжлийн бүтээлч хандлагыг баримтална. Ажил үйлсэд  хариуцлагатай хандана. 
Олонхийн саналд үндэслэн гарсан  шийдвэрийг хүндэтгэж, баримтлана 
Аливаа асуудлыг аль болох олон талаас нь харж, ЛАТЕРАЛ сэтгэж сурна 
Аливаад өөрийгөө сорьж, шинийг эрж хайж,тэмцэж амьдарна 
Бусдын амжилтанд  баярлаж, тэдэнд сайн сайхныг ерөөнө. 

Хууль ёс, дүрэм горимыг баримтлана. Ямагт шударга үнэнч байна. 
Нийгэм, хамт олон,  бусдын төлөө гэсэн сэтгэлтэй байна. 
Бизнесийн өндөр ёс зүйтэй байна.  
Ховд хүн гэсэн бахархалтай байж, түүнийгээ өндөрт өргөж явна. ”Би 
Ховд хүн” гэх нь бахархал мөн. Үүнийхээ төлөө үүрэг, хариуцлага 
хүлээж буйгаа ухамсарлана.    

 
3.4: Оюунлиг Ховдчуудын цээрлэх, хориглох зүйлс: 

• Ажил үйлсийг өөрийн оюун ухаан хөдөлмөр бүтээлээр цогцлуулахын оронд 
амарчлан хялбарчилж, залхууран хойш суух 

 Бусдын шүүмжлэл, санаа оноог муйхарлан эсэргүүцэж, балмад төрхөөр хандах 
 Оюунлиг, дайчин хүмүүсийг үл ойшоож, үзэн ядаж, тэднийг өөрөөсөө холтгон 
дүрвээх 

 Хүмүүсийн оюун сэтгэлгээнд олон жилээр хуримтлагдсан уламжлалт зарим 
хоцрогдлыг магтаж, хамгаалж,  орчин үеийн соёлоос гээгдэх 

 Хүнийг ялгаварлах 
 Оюунлиг бус хогон мэдээлэл хөөцөлдөж цаг нөхцөөх 
 Шинэчлэл өөрчлөлтийг эсэргүүцэх. 
 Өөрийн бодлыг бусдад тулгах, сэтгэл зүйн дарамт үзүүлэх 
 Аливаа асуудалд ганц өнцгөөс өрөөсгөл хандаж, түүндээ хэт итгэж, туйлшран 
бусдын үзэл бодлыг үл тоох 

 Ганцаарчилсан тоглолт хийж  хувийн нэр төр хөөцөлдөх 
ДӨРӨВ: Оюунлиг ХОВД хөгжлийн хөтөлбөрийн тэргүүлэх чиглэлүүд  

1. Эрүүл биетэй Ховд хүн 
2. Саруул оюунтай Ховд хүн 
3. Бүтээлч сэтгэлгээтэй Ховд хүн 

4.  Ховд аймгийн  оюунлиг боловсрол 
5. Ховд аймгийн оюунлиг  өрх гэр 
6. Ховд аймгийн оюуны тэргүүлэх  боловсон хүчин 
7. Ховд  аймгийн төр захиргааны байгууллага, аж ахуйн нэгж, төрийн бус 

байгууллагуудын  оюунжилт 
8. Ховд аймгийн олон ястны оюуны үнэт зүйлс-оюунлиг соёл урлаг 
9. Эрүүл биетэй, саруул ухаантай, бүтээлч сэтгэлгээтэй оюунлиг ХОВД хүний 

эзэмшвэл зохих суурь чадварууд. 
   
ТАВ: Оюунлиг Ховд хөгжлийн хөтөлбөрийн тэргүүлэх чиглэлүүд, түүнийг 
хэрэгжүүлэх үйл ажиллагаа, хүрэх үр дүн 
5.1.Эрүүл биетэй Ховд хүн 
Хэрэгжүүлэх үйл ажиллагаа 

• Хүн амаа өсгөх бүхий л  боломжийг шавхан ашиглана. 
 Эмэгтэй хүний аль болох залуу, залуувтар насандаа эрүүл хүүхэд төрүүлэх таатай 

орчинг бүрдүүлж, тэднийг бүхий л боломжоор     дэмжинэ  
 Удамшлын аливаа доголдол, сэтгэцийн өвчин эмгэг үе дамжихаас сэргийлж, ургийн 
бойжилтийг  оношлож, эрүүлжүүлэх  үйл ажиллагааг  эрчимжүүлнэ 

 Угийн бичгийг иргэний бичиг баримттай адилтган үзэж, зохих журам, зааврын дагуу бүх 
гэр бүл хөтлөн, баяжуулан хадгалж, ураг төрлөөрөө ургийн бичгийн цахим сан, 
номтой болно 

 Эх, хүүхдийг хоол тэжээлийн дутагдалд оруулахаас сэргийлж, үүнийг зохицуулагч 
үндэсний жишиг стандартыг орон нутгийн онцлогтой уялдуулан баяжуулж 
хэрэгжүүлнэ. “Эхийн эрүүл мэндийг жирэмслэлтийн эхэн үеэс хамгаалах, ургийн 
бойжилтыг оношлох, хянах, хүүхдийг нэг нас хүртэлх хугацаанд шаардлагатай 
тохиолдолд нэмэлт тусгай хоол, хүнсээр үнэ төлбөргүй хангах үндэсний жишиг” / 
МУМХЗсYХЦБ-н  стратегийн зорилт 3-д заасан/ ” –г ямарч нөхцөлд бууруулахгүй 
бөгөөд цаг уурын онцлогтой уялдсан бүсийн  нэмэгдлийг олгоно. 

 Хүүхдийг багаас нь эрүүл мэндийн зөв дадалтай болгон эрүүл байхыг эрхэмлэх үзлийг 
төлөвшүүлнэ.Нэн тэргүүнд амны хөндийн эрүүл мэндийг хүүхэд, иргэн бүр дээдлэн 
сахидаг хэвшил бий болгоно. 

 Байгууллагуудтай гэрээ хийж, жил бүр ажилтнуудыг эрүүл мэндийн урьдчилан 
сэргийлэх үзлэгт 1-оос доошгүй удаа оруулж, хэвшүүлнэ. 

 Оюуныг хордуулдаг айраг, тамхи, архи ундааны зөв зохистой хэрэглээг иргэд дагаж 
мөрддөг болгоно. 

 Сэтгэцийн эрүүл мэндийг хамгаалах чиглэлээр бодлого авч хэрэгжүүлнэ. 
 Хүүхдийн оюуныг тэтгэдэг хоол хүнсийг түгээн дэлгэрүүлж, орон нутагт бий болгоно 
 Үр хөндөлт хийж байгаа хувийн болон улсын эмнэлгүүдэд тавих хяналтыг сайжруулна. 

 
5.2.Саруул оюунтай Ховд хүн  
Хэрэгжүүлэх үйл ажиллагаа  
• Оюун ухааныг дээдлэх ёс зүйг төлөвшүүлж, оюунлиг уламжлалыг дэмжинэ 
• Ховд хотод “ Оюуны хөгжлийн төв” -г байгуулна.  
• Ховд аймгийн мэдээллийн хэрэгслүүдээр оюун ухааныг хөгжүүлэх, сэтгэлгээний 

шинэ төрөлд сургах нэвтрүүлгийг  тогтмол явуулна. 
• Хүүхдийг нярай байх үеэс нь оюунжуулж эхэлдэг ардын уламжлалт арга 

хэрэгслийг сурталчлан сэргээнэ  

• Оюун ухааныг хөгжүүлэгч тоглоом, наадгайг сурталчилж, багачууд болон насанд 
хүрэгчдийн дунд тэмцээн, уралдааныг зохион байгуулна 

•  Хүүхдийн оюуны оношилгоог хийж карттай болгох зөвлөгөө өгөх төвийг бий 
болгоно. 

• Хөгжлийн бэрхшээлтэй иргэдэд чиглэсэн оюунлиг үйл ажиллагааг дэмжинэ.  
• Оюунтай удмыг авч үлдэх уламжлалт аргуудыг дэмжинэ. 
• Олон улсын донор байгууллага,тусламжийн хөрөнгөнд анхааралтай  хандаж, 

ирээдүйтэй  бодлого баримталж ажиллана. 
• Оюуны удамшлын хомсдолоос сэргийлэх бодлого баримталж, энэ чиглэлээр 

урьдчилсан арга хэмжээ авч хэрэгжүүлнэ. 
5.3:Бүтээлч сэтгэлгээтэй Ховд хүн 
Хэрэгжүүлэх үйл ажиллагаа   
• Ховд аймгийн бүх шатны сургууль, цэцэрлэг, байгууллагуудад  “Бүтээлч 

сэтгэлгээ,” хичээл-курсыг тогтмол заадаг, сурталчилдаг болно. 
• Бүтээлч сэтгэлгээтэй, бодит үйл ажил эрхэлж амжилтанд хүрсэн хүмүүсийг 

алдаршуулан шагнаж урамшуулна, тэдний туршлагыг олон түмний хүртээл 
болгоно. 

• Аливаа ажил  үйлд тавих оюуны шалгуурыг өндөрсгөнө, оюуны шингээц  ихсэх 
тусам үнэлгээ нь нэмэгдэх зүй тогтлыг баримтлана. 

• Мэдлэгт суурилсан эдийн засаг нь Ховд аймгийн хөгжлийн баталгаат ирээдүй 
болохыг ард түмэнд ойлгуулж, оюуны багтаамжтай бүтээгдэхүүний үйлдвэрлэлийг 
түлхүү дэмжинэ.  

• Мэдлэг шингэсэн жижиг үйлдвэрлэлийг хөгжүүлнэ. 
• Аялал жуулчлалийн менежментийг мэдлэг шингээсэн үйлчилгээгээр баяжуулж, 

олон ястны урлагийн тоглолт болон бусад хэрэгслүүдээр жуулчдыг татахад 
илүүтэй анхаарна. 

• Ховд аймгийн экологийн унаган давуу талыг сэргээж, экологийн сүйрлээс бүс 
нутгийг аварч,”хүн-байгаль-газар” гэсэн гурамсан холбооны шинэ төрхийг 
бүрдүүлнэ.  

• Байгалиа хайрлах үзлийг хүүхэд бүрт төлөвшүүлэн, энэ чиглэлийн бүтээлч ажлыг 
сурталчлан урамшуулна 

          5.4:Оюунлиг боловсрол 
Хэрэгжүүлэх үйл ажиллагаа 

• Сургууль цэцэрлэгүүд дээр “ Оюуны хөгжлийн танхим”-ийг байгуулна 
• Гэр бүлийн боловсролыг дэмжинэ. 
• Ховд аймгийн бүх шатны сургуулийн сургалтын хөтөлбөрт суралцагсдын оюуны 

хөгжилтэй  шууд холбогдох  “оюун ухааны хөгжил, сэтгэлгээний төлөвшил, 
суралцах чадвар,...”, ирээдүйн ажил мэргэжилтэй холбоо бүхий “Ирээдүйн ухаан, 
ирээдүйн ажил мэргэжил” болон бусад дэвшилтэт 21-р зууны шинэ хичээлүүдийг 
оруулна 

• Багш сурган хүмүүжүүлэгчдийг оюунжуулж, мэргэжил чадварыг нь  дээшлүүлж, 
сэтгэх чадварын шалгалтанд оруулж, багшлах эрхийг 5 жил тутамд 
аттестатчилсны үндсэн дээр сунгаж байна. 

• Аймгийн боловсролын шинэчлэлийг тэргүүлэн урагшлуулагч туршилтын бааз, 
сургуулиудын лаборатори бүтцийг бий болгоно.   

• ЕБС-ийн ахлах ангийн суралцагсдыг  их дээд сургуулиудаас кредит цаг цуглуулан 
үнэлэх үнэлгээний системд шилжүүлж, их дээд сургууль, ЕБС, цэцэрлэгийн 
залгамж холбоог сайжруулна. 

• ЕБС-ийн англи хэлний сургалтыг өргөжүүлж, суралцагсдын гадаад хэлний 
боловсролыг эрс сайжруулна, сургалтаа англи хэлээр явуулдаг хувийн 
сургуулиудыг дэмжинэ.  

• Хөрш зэргэлдээ орнуудын хэл, соёлоос суралцах хөдөлгөөн өрнүүлж, үйл 
ажиллагааг өргөжүүлнэ. 

• ЕБС, СӨБ-ын бүтэц бүхий цэцэрлэг сургуулиудын цогцолбор байгуулах буюу 
ЕБС-ийн түшиц цэцэрлэгүүдийг буй болгоно. 

•  Нүүдлийн гэр цэцэрлэг, зуны-явуулын, цагийн сургалтуудыг өргөтгөнө.  
• ЕБС-ийн сургалтын хөтөлбөрийг  Ховд аймгийн  онцлогийг тусгасан орон нутгийн 

хөтөлбөрөөр баяжуулна. 
• ЕБС, цэцэрлэгийн олон хэв шинжийг хүлээн зөвшөөрч, гүнзгийрсэн сургалттай, 

тэргүүлэгч шинжтэй ЕБС-иудын  үйл ажиллагаанд санхүүгийн дэмжлэг үзүүлнэ. 
• Элит боловсролтой, Ховд аймгийн ирээдүйн удирдах ажилтны нөөцийг 

төлөвлөгөөтэйгээр бэлтгэнэ.   
• Ховд Их Сургуулийн мэргэжил олгох чиглэлүүдийг өнөөгийн хэрэгцээ шаардлагад 

нийцүүлэн зарим мэргэжлийн ангиудыг шинээр нээн хичээллүүлнэ.  
• Ховд Их Сургуулийг  түшиглэн багш, эмч  эмнэлгийн мэргэжилтэн нарын 

дипломын дараах сургалт явуулдаг болно. 
•  Мэргэжлийн боловсрол олгох МСҮТ-ийг өргөтгөн элсэлтийг нэмэгдүүлнэ. 
• Монгол Улсын Оюуны Чадварын  IQ  төв, Монголын Ирээдүй Судлалын 

нийгэмлэгтэй хамтран аймгийн бүх шатны сургууль, цэцэрлэгийн номын санг “ 
Оюун ухаан-сэтгэлгээ”-ний чиглэлийн номоор иж бүрэн баяжуулна.Номын 
сангуудыг дэлхийн алдартай шилэгдмэл номуудаар баяжуулах тал дээр онцгой 
анхаарна.  

• Хөгжлийн бэрхшээлтэй хүүхдүүдийг сургалтанд бүрэн хамруулах арга хэмжээ 
авч,тэдний оюуны чадварыг хөгжүүлэх тусгай хөтөлбөрийг боловсруулж 
хэрэгжүүлнэ. 

 
5.5:Оюунлиг өрх гэр 
Хэрэгжүүлэх үйл ажиллагаа 

• Өрх гэрийн дотор оюун ухааныг өргөмжилж ирсэн эртнээс уламжлалтай ард 
түмний арга барил-арга зүй, технологийг  судлан тодруулж олон түмний хүртээл 
болгон,  оюун ухааныг дээдлэн өргөмжлөх ёс зүйг  бүрдүүлнэ. 

• Гэр бүлийн хөгжлийг нийгмийн хөгжлийн анхдагч суурь хэмээн үзэж "Хот айлын 
оюунжилт” дэд хөтөлбөрийг хэрэгжүүлнэ. 

• Удам судраараа оюунлиг өрх гэрийг сум, баг, овог  бүрээс тодруулж, тэдний 
туршлагыг бусад өрх гэрүүдэд түгээнэ. 

• Оюунлиг өрх гэрийг жил бүр аймаг сумаас тодруулж, алдаршуулна. Оюунлиг овог, 
өрх гэрийн судалгааг хөгжүүлнэ. 

• Өрх гэрүүдэд хогон мэдээлэл түгээх, бизнесийн эрх ашгийн төлөө нийгэмд сөрөг 
үр дагавартай элдэв тоглоом, үйл ажиллагаанд  хяналт тавьж,  хориглох  арга 
хэмжээг авна. 

• Аймаг, сумдын хэмжээнд оюуны хөгжлийн олон жилийн иж бүрэн судалгаа хийнэ. 
• Гэр бүлийн оюуны төлөвлөлт хийх аргачлал боловсруулж нэвтрүүлнэ. 

  5.6:   Ховд аймгийн оюуны тэргүүлэх  боловсон хүчин 
Хэрэгжүүлэх үйл ажиллагаа 

• Ховд аймгаас төрөн гарсан үндэсний тэргүүлэх боловсон хүчнийг өөрийн аймгийг 
оюунжуулан хөгжүүлэх үйл хэрэгт ашиглах арга зүйг боловсронгуй болгоно. 

• Ховдчууд өөрийн  аймгаас  төрөн гарсан үндэсний тэргүүлэх боловсон хүчин, 
эрдэмт судлаачид, ажилсаг тэргүүний хүмүүсээ  үнэлж, хайрлаж, тэднийгээ 
дууриах, дэмжлэгийг нь  авах боломжийг өргөтгөнө.  

• Бүх шатны сургууль, пүүс компани, ТББ, төрийн байгууллагад байгаа оюунлиг-
сэхээтэнлэг хүүхэд залуус, иргэдийн нэгдсэн судалгааг гаргаж, тэдний дунд бодит 
ажил зохиож, ”Сэтгэх хүч, Шинэчлэгчид, Оюунтан” хөдөлгөөнд хамруулж, холбоо 
хэлхээг нь  бэхжүүлнэ.  

• Оюуны хөдөлмөр эрхлэгчдийн хөдөлмөр, бүтээлийн үнэлэмжийг нэмэгдүүлнэ. 
• Ховд аймгийн оюунтан-сэхээтнүүдийн хоорондын эрүүл бус өрсөлдөөнийг 

хязгаарлах, хөгжлийн төлөө шударга, хамтын ажиллагааг буй болгох талаар 
аймгийн  ИТХ, ЗДТГ үйл ажиллагаагаараа үлгэрлэн ажиллана.  

• Аймгийн нийт оршин суугчид, бүх хүмүүсийн дотор нам эвсэл, улс төрийн үзэл 
бодол, ястан үндэстнээр ялгах, алагчлах байдлыг таслан зогсооход төрийн ба 
төрийн бус байгууллага, оюунлиг-сэхээтэнлэг хүмүүсийн хүч чармайлтыг нэгтгэнэ. 

 
5.7:Ховд  аймгийн төр захиргааны байгууллага, аж ахуйн нэгж, төрийн бус 
байгууллагуудын  оюунжилт.  
Хэрэгжүүлэх үйл ажиллагаа: 

• Албан байгууллагууд  “Оюуны мэдээлэл”-ийн өдөртэй болж, ажилчиддаа үр 
ашигтай оюунлиг шинэ мэдээллийг цаг алдалгүй тогтмол түгээдэг болно. 

• Байгууллагын  хүний нөөцийн албадын бүтцэд  багтаан “ажиллагсдын  
оюунжилт”–ийг хариуцах мэргэжилтэнтэй болно. Аймгийн засаг даргын дэргэд 
“Оюунлиг Ховд “ хөтөлбөрийг хэрэгжүүлэх үүрэг бүхий  ажилтантай болно. 

• Ховд аймагт оюунлиг боловсон хүчнийг гаднаас татах  бодлогыг хэрэгжүүлэх, 
тэдэнд амьдралын тааламжтай нөхцөл, сэтгэл санааны давуу байдал бий болгох  
нөхцлийг бүрдүүлнэ. 

• Ховд аймагт оюуны хөгжлийн судалгааг өргөжүүлэхэд аймгийн ЗДТГ-аас дэмжлэг 
үзүүлнэ 

• Төр захиргааны байгууллагуудыг оюунлиг боловсон хүчнээр бэхжүүлэн тогтвортой 
ажиллах нөхцлийг  бий болгоно  

• Төрийн албадыг өөрсдөө бие даан хөгжиж, ажиллах үйл ажиллагааг бүрдүүлнэ.  
• Бүх шатны нутгийн өөрөө удирдах байгууллагад нэр дэвшин ажиллагсдыг ёс зүйг 

дээдэлсэн оюунлиг иргэдээр бүрдүүлдэг болно.  
 

 5.8:Ховд аймгийн олон ястны оюуны үнэт зүйлс-соёл урлаг 
 Хэрэгжүүлэх үйл ажиллагаа 

• Олон ястны уламжлал, зан заншилд тулгуурласан аялал жуулчлалыг   хөгжүүлж, 
орлогын дийлэнхи хувийг олон ястны оюуны үнэт зүйлсийг бэхжүүлэх, хөгжүүлэхэд 
ашиглана.  

• Угсаатны аялал жуулчлалын цогцолбор байгуулж, үндэстэн ястны зан заншил, эдлэл 
хэрэглэл соёл урлагийн өвийг сэргээх, хамгаалах, хадгалах, хойч үед өвлүүлэх, 
сурталчлах ажлыг зохион байгуулна. 

• Олон студи бүхий нэгдсэн телевизтэй болж, урлаг соёл боловсрол, танин мэдэхүйн 
тогтмол нэвтрүүлэг дамжуулдаг болгоно. 

• Язгуур урлаг, утга соёлын өв тээгчдийг сурталчлах, бүтээлч  чадварыг хойч үед 
өвлүүлэх менежментийн бодлогыг эрчимжүүлнэ. 

• Хөдөөгийн соёлын төвүүдийг аймгийн мэргэжлийн урлагийн байгууллагуудтай 
нэгдсэн сүлжээнд холбон, олон улсын хэмжээнд олон ястны соёлоо сурталчилах вэб 
сайттай болж, бие биенээсээ суралцах нөхцлийг бүрдүүлнэ. 

• Ховд их сургуульд ардын урлагийн мэргэжлийн анги нээх, айл гэр төвтэй сургалт, 
шавь төвтэй сургалтуудыг орчин үеийн сургалттай хослуулан хөгжүүлнэ. 

• Аймгийн соёл урлагийн салбарын одоо байгаа боломжийг бүрэн дүүрэн ашиглаж,  
ажиллагсдын болон авъастнууд уран бүтээлчдийн хөдөлмөрийн үнэлэмжийг 
өндөржүүлэн  ажилласнаар тус салбарыг  бүс нутагтаа тэргүүлэх салбарын хэмжээнд 
хүргэнэ. 

• Утга соёл, өв соёлын бүтээлийг хадгалах хамгаалах, мэдээллийн сан бүрдүүлж 
цахимжуулна. 

• Олон ястны язгуур урлагийн ордон-музей байгуулж, уламжлалт соёл урлагийг 
сурталчилж, сургалт явуулах, хамгаалах, дүрсжүүлэх язгуур урлагийн төрлийг 
дэлхийн өв санд бүртгүүлэх.      

• Соёл урлагийн салбарын хүний нөөцийн чадавхийг бэхжүүлж, соёлын ажилтан, уран 
бүтээлчдийг сургаж бэлтгэх, мэргэжил дээшлүүлэх, давтан бэлтгэх ажлыг үр дүнтэй 
зохион байгуулах.  

5.9: Эрүүл биетэй, саруул ухаантай, бүтээлч сэтгэлгээтэй оюунлиг ХОВД хүний 
эзэмшвэл зохих оюуны суурь чадварууд./ Эдгээрийг эрдэмтэд  21-р зуунд гойд 
чухалчлагдаж, орчин үеийн оюунлиг хүний амьдралд шууд  нөлөөлөх чадварууд хэмээн 
үзсэн бөгөөд олон ястан бүхий  орон нутгийн оршин суугч  хэн боловч мэдэж 
хэрэгжүүлэх шаардлагатай юм. Хавсралтад нэр заан дэлгэрүүлэв./ 
       НЭГ:  YНДСЭН  ЧАДВАРУУД 

• Унших чадвар  
• Бичих чадвар. 
•    Математикийн чадвар 
•    Ярианы чадвар 
• Сонсох чадвар 

 ХОЁР: СЭТГЭХ ЧАДВАРУУД  
• Бүтээлч-Латерал  сэтгэлгээ.  
• Асуудал шийдвэрлэх чадвар 
• Шийдвэр гаргах чадвар  
• Визуаль сэтгэлгээ. 

ГУРАВ: ХYНИЙ ЧАДВАРУУД.. 
• Харилцааны чадвар 
• Яриа хэлэлцээр хийх чадвар. 
• Манлайлах чадвар. 
• Багаар ажиллах чадвар 
• Соёлын ялгаатай байдал. 

ДӨРӨВ: ХУВИЙН ОНЦЛОГ ЧАНАРУУД 
• Өөртөө  итгэлтэй байх  
• Yүрэг хариуцлагаа ухамсарлах. 
• Ур чадвараа тодорхойлох 

 
ЗУРГАА:Хөгжлийн хөтөлбөрийн хэрэгжилтийн  гол үр дүн, түүнийг үнэлэх, учирч болох 
эрсдэл: 
6.1.  Оюунлиг Ховд хөгжлийн хөтөлбөрийн хэрэгжилтийн  гол үр дүн. 

Тус хөтөлбөрийг хэрэгжүүлснээр дараах томоохон үр дүнд хүрнэ. 
• Ховд аймаг монгол улсын баруун бүсийн тэргүүлэгч, хүний хөгжлийн манлайлагч 

аймаг болно. 
• Ховд аймагт оюуны сэргэн мандалт буй болж, хүмүүс нь  санаа сэтгэлийн амар 

амгаланг мэдэрч, иргэдийн аз жаргалын үзүүлэлтүүд сайжирна.  
• Ховд аймаг  монгол улсын баруун бүсийн оюуны хөгжлийн төв болж, улмаар 

Улаанбаатар хот, бусад томоохон хотуудтай эн тэнцүү өрсөлдөгч болно.  
• Ховд аймагт мэдлэгт суурилсан эдийн засаг жинхэнэ утгаараа бүрэлдэж,  хүн амын 

ажил эрхлэлт сайжирч, ажилгүйдэл болон  ядуурал эрс буурна. 
• Ховд аймгийн эдийн засаг бүхэлдээ үлэмж үр ашигтай болж, өрсөлдөх чадвар нь 

нэмэгдэнэ. Орчин үеийн технологи нутагшуулсан, эзэмшсэн  бүс нутаг болно.   
• Хөгжлийн үр шимийг иргэн бүр өөрөө хүртэн бүх хүн амын амьдралын түвшин 

мэдэгдэхүйцээр  дээшилж, Мянганы хөгжлийн зорилтод суурилсан Монгол улсын 
үндэсний хөгжлийн цогц бодлогын хэрэгжилт биелэж, нэг хүнд ногдох дотоодын 
нийт бүтээгдэхүүний хэмжээ 2021 онд 12000 ам доллараас багагүй болж, 
одоогийнхоосоо даруй 10 дахин өснө.  

• Ховд аймгийн хүний нөөц нэмэгдэж, эх хүүхдийн эндэгдэл буурч, улмаар  зэрэлдээ 
аймаг сумаас оюуны нөөц татагдана.Хүн амын дундаж наслалт улсын дунджаас 
давж, 74-д хүрнэ.  

• Эрүүл биетэй, саруул ухаантай, бүтээлч сэтгэлгээтэй, дэлхийн энгээр сэтгэж, 
Ховддоо буулган хэрэглэдэг 21-р зууны шинэ ХОВД хүн төлөвшиж эхлэнэ. Оюун 
сэтгэлгээний эрүүл төлөв бүрэлдэнэ.  

• Орчин үеийн техник, технологийг хүн бүр  эзэмшсэнээр мэдээллийн орон зайн 
бэрхшээл арилж  сумын төвүүд хүн ам суурьших таатай орчин бүхий  оюуны бэсрэг 
төвүүд болж хувирна. Аймгийн төв, сумын ялгаа багасна.   

• Тус бүс нутгийн унаган байгалийг хамгаалж, сэргээж, алдагдаж буй экологийн 
тэнцвэрийг тогтоон барьж чадах эх нутгаараа бахархагч Оюунлиг ХОВД хүн 
төлөвшинө. 

•  Ховд нутгийн  хүүхэд багачуудын сурах хүсэл эрмэлзэл нэмэгдэж, бүх шатны 
сургуулиуд хөгжил дэвшлийн эх ундарга болно. 

• Ховд хүн монгол хүний нэр төрийн үлгэр дууриал, ховдчууд “ Би Ховд хүн” гэдэг 
бахархалтай болно.  

• Ховд аймаг олон ястны аялал жуулчлалын өвөрмөц төв болно, гадаадын жуулчдын 
тоо эрс нэмэгдэнэ.  

• Гэр бүл бэхжиж, гэр бүлийн хүчирхийлэл, жэндерийн тэгш бус байдал арилна 
• ЕБС-д хамран суралцагчдын хувийн жин 100 % -д хүрч, сургууль завсардалт 

арилна. 
6.2. Хэрэгжилтийн үр дүнг үнэлэх 

Оюунлиг ХОВД хөгжлийн хөтөлбөрийн баримт бичигт тусгагдсан зорилтуудыг 
хэрэгжүүлэх үйл ажиллагааны явцад тухай бүр  хяналт-шинжилгээ хийж, ахиц 
дэвшил, үйл ажиллагааны үр дагаврыг үнэлэн дүгнэх,  ажлыг  дараахь үе 
шаттайгаар зохион байгуулна. Yүнд:  
          1-р үе шат: Хөгжлийн хөтөлбөрийн эхний шатны үнэлгээ хийх / Хугацаа 
2010.06.30/  

      2-р үе шат: Хөгжлийн хөтөлбөрийн дунд шатны үнэлгээ хийх. / Хугацаа. 
2015.06.30/ 
      3-р үе шат: Хөгжлийн хөтөлбөрийн эцсийн шатны үнэлгээ хийх. / 2021.12.30 / 

Хяналт шинжилгээг тасралтгүй явуулж, хөгжлийн хөтөлбөрт тусгагдсан 
зорилтуудыг хэрэгжүүлэхэд шаардагдах  зардлыг тухайн жил бүрийн аймгийн 
болон улсын төсөвт тусгаж хэрэгжүүлнэ.  
Үнэлгээний үр дүн, цаг үеийн хөгжлийн шаардлагад нийцүүлэн нэмэлт өөрчлөлт, 
баяжилт хийж биелэлтийг хангуулах арга хэмжээ авч ажиллана. 
6.3. Оюунлиг ХОВД хөгжлийн хөтөлбөрийн хэрэгжих урт хугацаанд учирч болох 
эрсдэл,түүний удирдлага.  
Хөтөлбөрийг хэрэгжүүлэх хугацаанд дор дурдсан эрсдэлүүд учирч болохыг 
тооцно. Yүнд: 

Эдийн засгийн хүрээний эрсдэл. 
   Улсын эдийн засгийн өсөлт саарах   
    Дотоодын санхүү хямрах 

Байгаль,цаг уурын өөрчлөлт, гамшигт үзэгдэл 
     Ган зудын байдал олон жилийн турш тохиолдох 
    Цөлжилтөд хэт нэрвэгдэх 
 Бусад гамшигт үзэгдэлд нэрвэгдэх  

Хүн амын эрүүл мэндтэй холбоотой эрсдэл 
    Хүнсний аюулгүй байдал цаашид хэвээр үргэлжлэн гадаад улсын 
хараат байдалд байх  

    Гоц халдварт өвчний өргөн хүрээтэй тархалт 
Yйлдвэрлэл, бизнесийн хүрээний эрсдэл. 

  Эрчим хүчний   өргөн хүрээтэй, урт хугацааны тасралт 
 Зам тээвэр харилцаа холбооны сүлжээ тасрах 

Төрийн удирдлагын эрсдэл. 
 Хууль тогтоомжийн хэрэгжилт сул байх 
 Төр засгийн үйл ажиллагаа нааштай үр дүнд хүрэхгүй байх 
 Шударга ил тод сонгууль явуулж чадахгүй байх 
 Орон нутгийн шинэ удирдлагууд хөтөлбөрийн ач холбогдлыг дутуу 
үнэлэх 

Эдгээр болон бусад эрсдэлийн удирдлагын арга хэрэгслийг дунд, богино хугацааны 
төлөвлөлтийн хүрээнд байнга боловсронгуй болгож, хэрэгжүүлж байна.  
 

 

ХАВСРАЛТ: Эрүүл биетэй,саруул ухаантай,бүтээлч сэтгэлгээтэй оюунлиг ХОВД хүний 
эзэмшвэл зохих оюуны суурь чадварууд. 

НЭГ:  YНДСЭН  ЧАДВАРУУД 

Унших чадвар  

• холбоо хамааралтай баримтуудыг таньж, юуны талаар уншиж байгаагаа 
тодорхойлох 

• Ном,гарын авлага, хүснэгт, графикаас мэдээллийг олж авах 
• Мэдэхгүй болон техникийн үг, хэллэгийн утга санааг  хайж олох 
• Бичигдсэн мэдээлэл хэр бодитойг шүүн тунгаах 
• Компьютер ашиглан мэдээлэл хайх 

     Бичих чадвар. 
• Бичгээр мэдээ,мэдээлэл,санаа бодлыг дамжуулж, хүргэх 
• Мэдээллийн нарийн нягт, бүрэн дүүрэн тэмдэглэж авах, үүний тулд “ Оюуны 

зураглал- MIND MAP” –г хэрэглэж сурах 
• Албан бичиг, гарын авлага, илтгэл, тайлан  зэрэг баримт бичиг боловсруулах 
• Баримт дахь хэл зүйн дүрмийн алдаа, өгүүлэх утга санаа, онцлох мэдээлэл 

зэргийг хянан шалгах, засварлах 
• Мэдээлэл дамжуулах зорилгоор компьютер ашиглах 
 Математикийн чадвар 
• Практик асуудлыг шийдвэрлэхэд бүхэл ба бутархай тоо, хувийг ашиглах 
• Тооны машин ашиглалгүйгээр арифметикийн үйлдлийг гүйцэтгэх 
• Тоон мэдээлэл агуулах  хүснэгт, график, диаграм, бүдүүвч  зургийг хэрэглэх 
• Тоо баримтыг дамжуулах, өгөгдсөн тоо баримтыг бүдүүвч зураглалаар үзүүлэхэд 

компьтерийг хэрэглэх 
 Ярианы чадвар 

• Санаа бодлоо хэл яриагаар сонсогчдод хүргэх 
• Хэл яриа, дуу хоолойны өнгө, дохио зангааг зөв сонгон нөхцөл байдалд 

тохируулан сонсогчдын сэтгэлд нийцэхээр мэдээлийг хүргэх 
• Цэвэр тод ярих 
• Шаардлагатай үед оновчтой зөв асуулт тавих  

  Сонсох чадвар 
• Хүний юу ярьж байгааг анхааралтай сонсох,дуу хоолойны өнгөөр илэрхийлэх гэж 

байгаа утга санаа, сэтгэлийн хөдөлгөөнийг мэдрэх 
• Хэлж ярьсан зүйлийг ойлгосноо ярианыхаа утга агуулгаар ойлгуулах 
    

 ХОЁР: СЭТГЭХ ЧАДВАРУУД  
Бүтээлч-Латерал  сэтгэлгээ.  

• Өмнөх үеийн уламжлалт сэтгэлгээний хэв шинжид баригдахгүй байх 
• Тулгарсан асуудлаа  аль болох олон өнцгөөс харах 
• Таамаглал дэвшүүлэх.  
• Давтагдашгүй байх 
• Асуултыг ончтой зөв тавьж сурах 
• Логикт хандлагыг баримтлаж хурдтай сэтгэх 
• Уран сэтгэмж,төсөөллийг чөлөөтэй хэрэглэх. 
• Мэдээллийг шинэ арга замаар хамжин хэрэглэх, 
• Хоорондоо холбоогүй мэт санагдсан санаануудыг хооронд нь холбож,шинэ санаа 

шийдлийг хайх 
Асуудал шийдвэрлэх чадвар 

• Асуудлыг таньж,одоо ямар байгаа болон ямар байх ёстой байсны хоорондын 
зөрүүг тодорхойлох 

• Асуудал,бэрхшээлийн учир шалтгаан юунд оршиж байгааг тодорхойлж,таних 
• Шийдэл боловсруулж хэрэгжүүлэх 
• Шаардлагатай бол шийдэл хэр оновчтой хэрэгжиж  байгааг шалгах 

Шийдвэр гаргах чадвар  
• Шийдвэр гаргаснаар хүрэхийг хүсэж байгаа зорилгоо тодорхойлох 
• Зорилгод хүрэх өөр-альтернатив хувилбаруудыг тодруулах 
• Өөр -альтернатив  хувилбаруудын талаар мэдээлэл цуглуулах 

• Хувилбар бүрийн давуу  ба сул тал,зардал өгөөжийг үнэлэх 
• Хамгийн сайн гэсэн хувилбарыг  сонгох 
• Сонголтоо хэрхэн хэрэгжүүлэх,хэрэв сонголттой холбоотой сөрөг үр дагавар 

гарвал яах талаар төлөвлөгөө зохиох 
 
Визуаль сэтгэлгээ. 

• Хараа орон зайн мэдрэмжээ аль болох бүрэн дүүрэн ашиглах, алдагдсан давуу 
талаа нөхөн сэргээх 

• Зөгнөж, ургуулан бодох 
• Хөгжимлө, уянгалаг  аязыг ойлгох 
•  Уран зураг, урлаг, соёлын олон талт сонирхолтой болох 
• Өнгө будаг, донж загварын хослол, гоо сайхныг мэдэрдэг, үнэлдэг, хайрладаг 

байх 
• Хот, сумын төв, барилга багууламжийн харагдах байдлыг зураг, шугам зураглал, 

эскиз зураг байдлаар харуулах 
• Системийн ажиллагаа, схем зураглалаар хэрхэн харагдахыг төсөөлөн бодох, 

үүнийгээ оюуны зураглалаар хийж сурах 
ГУРАВ: ХYНИЙ ЧАДВАР 

Харилцааны чадвар 
• Бусдыг ойлгож,хүндэтгэн нөхөрсгөөр харилцах 
• Өөрийгөө болон өөрийнхөө санааг хамгаалахдаа эерэг аядуу арга замыг сонгох 
• Хүмүүсийн ярианд анхаарал хандуулж,тэдний сэтгэлгээ, үзэл бодлыг хүндэтгэх 

Яриа хэлэлцээр хийх чадвар. 
• Зөрчилдөгч талуудын ерөнхий зорилго,тэд чухам юун дээр санал зөрөлдөж,бие 

биенийхээ эрх ашигт нөлөөлж байгааг таньж,тодорхойлох 
• Өөрийн баримталж байгаа байр суурийн учир шалтгаан,бодит үнэнийг тодорхой 

өгүүлэх 
• Өөр байр суурь баримтлагч бусад үмүүсийг сонсож, тэднийг ойлгох 
• Зөрчилдөөнийг шийдвэрлэх боломжит нөхцлийг санал болгож, шаардлагатай бол 

ухаалаг буулт хийх 
Манлайлал. 

• Өөрийн санаа бодол, мэдрэмжийг мэдээлж, дамжуулах замаар байр сууриа 
зөвтгөх 

• Хувь хүн, хамт олныг ятгаж ухуулах, зоригжуулах, итгүүлж үнэмшүүлэх 
• Байгууллагын үнэт зүйлс, дүрэм журмыг   хүндэтгэн дагаж мөрдөх 
• Өөрийн хүч чадал, үнэнч шударгад бусдыг итгүүлэх 

Багаар ажиллах. 
• Бусадтай хамтран ажиллах 
• Төслийн гүйцэтгэлд чиглэсэн үүрэг хүлээж,түүнийгээ биелүүлэх 
• Багийн гишүүдийн санаа бодлыг сонсох, зөвлөгөө өгөн тусалж дэмжих замаар 

тэдэнд урам хайрлаж, зоригжуулах 
• Багийн эрх ашгийн төлөө зөрчил, зөрөлдөөнийг санал хураалтаар шийдвэрлэх 
• Багийн дүрэм журам, бодлого ,нэр хүндийг сахин хамгаалах 

Соёлын ялгаатай байдал. 
• Yндэс угсаа, ёс заншил, шашин шүтлэг, боловсролын түвшингээр ялгаатай 

хүмүүстэй  найрсгаар хамтран ажиллах 

• Хамт олны дунд үндэс угсаа, хүйсээр өөр хүмүүсийг ойлгож, тэдэнд анхаарал 
халамж тавих 

• Хүний гадаад төрхийг биш, харин зан аашийг нь онцолж үзэх 
• Өөрийн болон бусдын соёл, ёс заншлыг ойлгож, тэдгээр нь юугаараа ялгаатайг 

таньж мэдэх 
• Бусдын эрхийг хүндэтгэж, шаардлагатай үед соёлын залруулга хийхэд нь туслах 

ДӨРӨВ: ХУВИЙН ОНЦЛОГ ЧАНАР. 
Өөртөө итгэх итгэл.  

• Итгэл үнэмшил нь хувь хүний мэдрэмж, ажил үйлсэд хэрхэн нөлөөлдгийг ойлгох 
• Өөрт хор хөнөөлтэй, сөрөг итгэл үнэмшлийг тодорхойлон танихын тулд өөрийн 

дотоод сэтгэл чинь юу өгүүлж байгааг сонсох 
• Сөрөг итгэл үнэмшил гарч ирвэл түүнийг  хэрхэн өөрчлөхөө мэддэг байх 

Өөрийгөө удирдах. 
• Өөрийн мэдлэг чадварыг нарийн зөв үнэлэх 
• Сайн тодорхойлсон бодитой зорилго өмнөө тавих 
• Зорилгодоо  хэр дөхөж байгаагаа хянах     
• Дотоод сэтгэлийн хүчиндээ итгэн, түүнийгээ хөгжүүлэх 

Yүрэг хариуцлага. 
• Зорилгодоо хүрэхийн төлөө их хэмжээний хичээл зүтгэлийг өөрөөсөө шаардах 
• Ажил даалгавраа гүйцэтгэхийн төлөө шаргуу ажиллах, үүрэг даалгавраа чанартай 

сайн гүйцэтгэхэд анхаарлаа төвлөрүүлэх 
• Өөдрөг үзэл, үнэнч шударга байдал, эрч хүчээр дүүрэн байх 

Ур чадвараа тодорхойлох 
• өөрийнхөө ур чадварыг зөв үнэлэх 
• бусдын ур чадварыг үнэлэн хүндэтгэх 
• ур чадвараа байнга хөгжүүлэх  
• өөрөөрөө бахархах, өөрийгөө хүндлэх  

    

НЭМЭЛТ: 

ХОВДЧУУДЫН БАХАРХАЛ. 

• Ховдчууд бид: Олон үндэстэн ястнууд  бусдынхаа соёлыг хүндэтгэн 
өөрийн өв соёлоо хадгалан хөгжүүлж, хамтран ажиллаж, амьдарч  өнөөгийн дэлхийн 
хэмжээнд тавигдаж буй даяарчлалыг олон зуун жилийн тэргээгээс амьдрал ахуйдаа 
хэрэгжүүлж ирсэн-”Эвсэг, найрсаг ард түмэн” 

• Ховдчууд бид: ажил амьдралын арвин баялаг дадал, туршлагатай 
“Бүтээлч хөдөлмөрч ард түмэн” 

• Ховдчууд бид: Ахас дээдсээ хүндэтгэж, ач үрсээ халамжлан сургаж, 
нэг нэгнийхээ  амьдралд урам дэм өгч ирсэн “Хүнлэг, нинжин сэтгэлтэй ард 
түмэн”  

• Ховдчууд бид: Аливаа хууль журмыг ёсчлон сахиж, үг хэл, үйл 
явдлаараа бусдынхаа үлгэр, дууриал болсон “Манлайлагч ард түмэн”  

• Ховдчууд бид: Оюун ухааныг эрхэмлэн дээдэлж ирсэн түүхэн 
уламжлалтай “Оюунлиг ард түмэн” 

Ховдчуудын үр сад би: өвөг дээдсээс уламжлан ирсэн эвсэг найрсаг, хүнлэг 
нинжин сэтгэлтэй, бүтээлч хөдөлмөрч, манлайлагч, “оюунлиг Ховд хүн”  болох 
ёстой. 

Ажлын хэсэг 
 

 1. Оршил 
 2. Нийтлэг үндэслэл 

 3. Ховд  аймгийн оюуны хөгжлийн өнөөгийн байдал,орчны үнэлгээ. 
 4. Ховд аймгийн хүний  хөгжлийн өнөөгийн байдал. 
 5. ОРЧНЫ YНЭЛГЭЭ 
 6. Ховд аймгийн оюуны хөгжлийн нааштай сайн талууд 
 7. Ховд аймгийн оюуны хөгжлийн сул талууд: 
 8. ОЮУНЛИГ ХОВД хөгжлийн хөтөлбөрийн зарчим,алсын хараа, 
тэргүүлэх чиглэлүүд: 
 9. Оюунлиг ХОВД хөгжилд баримтлах зарчим 
 10. Оюунлиг ХОВД хөгжлийн хөтөлбөрийн алсын хараа 
 11. Оюунлиг Ховдчуудын эрхэмлэн дээдлэх зүйлс 
 12. Оюунлиг Ховдчуудын цээрлэн, хориглох зүйлс 
 13. Оюунлиг ХОВД хөгжлийн хөтөлбөрийн тэргүүлэх чиглэлүүд 
 14. Оюунлиг Ховд хөгжлийн хөтөлбөрийн тэргүүлэх чиглэлүүд, 
түүнийг хэрэгжүүлэх үйл ажиллагаа,хүрэх үр дүн 
 15. Эрүүл биетэй Ховд хүн 
 16. Саруул оюунтай Ховд хүн 
 17. Бүтээлч сэтгэлгээтэй Ховд хүн 
 18. Оюунлиг боловсрол 
 19. Оюунлиг өрх гэр 

 20. Ховд аймгийн оюуны тэргүүлэх  боловсон хүчин 
 21. Ховд  аймгийн төр захиргааны байгууллага, аж ахуйн нэгж, төрийн 
бус байгууллагуудын  оюунжилт 

 22. Ховд аймгийн олон ястны оюуны үнэт зүйлс-соёл урлаг 
 23. Эрүүл биетэй,  саруул ухаантай, бүтээлч сэтгэлгээтэй оюунлиг 
ХОВД хүний эзэмшвэл зохих оюуны суурь чадварууд /Үндсэн чадварууд, 
Сэтгэх чадварууд, Хүний чадварууд, Хувийн онцлог чадварууд / 

 24. Хөгжлийн хөтөлбөрийн хэрэгжилтийн  гол үр дүн, түүнийг хангах үйл ажиллагаа: 
25. Оюунлиг Ховд хөгжлийн хөтөлбөрийн хэрэгжилтийн  гол үр дүн. 
26. Хэрэгжилтийн үр дүнг үнэлэх 
27. Оюунлиг ХОВД хөгжлийн хөтөлбөрийн хэрэгжих урт хугацаанд учирч болох 

эрсдэл,түүний удирдлага 
28. Хавсралт: Эрүүл биетэй, саруул ухаантай, бүтээлч сэтгэлгээтэй оюунлиг ХОВД 

хүний эзэмшвэл зохих оюуны суурь  чадварууд. 
 

.    
 

 Уриалга 

Ховдчууд аа! “ОЮУНЛИГ ХОВД –БИДНИЙ ИРЭЭДYЙ”  

төслийн хэлэлцүүлэгт идэвхтэй оролцогтун! 

 Ховд нутгийн минь ард иргэд ээ! 

Алслагдсан бүс нутгийн олон ястан түмэн олон та бид зах зээлийн эдийн засгийн 
харилцаанд шилжих хүндхэн үеийг даван туулж, эрчимтэй хөгжлийн нэгэн үетэй золгож 
байна. Энэ цаг хугацааны түүхэн мөчлөг нь дэлхий даяараа шинжлэх ухаан мэдээллийн 
эрин үед ойртон нягтарч, оюун сэтгэлгээний хүч боломжийг шавхан дайчилсан хэсэг нь 
хожиж, хөгжил цэцэглэлт, хүнлэг ардчилсан, амар тайван, сайн сайхан амьдралыг бүтээн 
байгуулж, бусад улс орон, бүс нутгаа манлайлж буй цаг үетэй давхцаж байна.    

Өргөн уудам нутагтай, цөөн хүн амтай манай орны хувьд дэлхийн олон улстай мөр 
зэрэгцэн хөгжих гол баталгаа нь “цөөн ч гэсэн чанартай нь дээр” гэсэн амьдралын нэгэн 
зарчимд тулгуурлан хүнээ хөгжүүлэх, оюунлиг болгох замаар дэлхий нийтийн хөгжил 
хөдөлгөөний их өрсөлдөөнд оролцох хатуу шаардлага тулгарч байна.  

Ажилгүйдэл, ядуурал, архидалт, залхуурал, хоцрогдол, хэрэг зөрчлийн түмэн 
бэрхшээлийг даван туулж, аймгаа улсын хэмжээнд манлайлах хэмжээнд хөгжүүлэн баруун 
бүсийн жинхэнэ тулгуур төв болгох, өрх бүрт амжилт, аз жаргалыг бий болгох эрхэм 
зорилгын маань гол гогцоо нь хүн бүрээ эрүүл саруул болгон хөгжүүлэх, оюуны 
хоцрогдлоос аврах, улмаар олон улс, дэлхийн хөгжилтэй эн зэрэгцэн алхах боломжийг 
иргэн бүртээ олгох нь өнөөдөр цаг алдалгүй ярьж, зорьж зүтгэх, аль болох ойрын 
хугацаанд хэрэгжүүлэхийг тэмүүлэх нандин зорилт болж байна.  

“Эрхэм баян эрдэм” хэмээн эрхэмлэж ирсэн ахмад буурлууд, Ховд нутгийн маань 
оюунтан эрдэмтдийн уламжлалт сайхан туршлагадаа тулгуурлан, гэрэлт ирээдүй болсон 
үр хүүхдүүдийнхээ авъяас билгийг онцгойлон дэмжиж, аймаг орон нутгаа чадварлаг 
удирдах шилдэг менежерүүдийг системтэй бэлтгэн, өрх бүрт оюунлиг сэтгэлгээг дээдлэн, 
оюуны бүтээлч чадварыг алдаршуулан хөгжүүлэх нь өнөөдрийн чухал хэрэгцээ боллоо.  

Хэтийн чиглэлтэй энэ зорилтоо хэрэгжүүлэхийн тулд “Оюунлиг Ховд-хөгжлийн 
баталгаа” төслийг боловсруулан өргөн олон нийтээр хэлэлцүүлэхээр Та бүхэндээ өргөн 
барьж байна. Энэ төсөл шинжлэх ухааны өндөр төвшинд, амьдралд хэрэгжих бүрэн 
боломжтой байдлаар ард түмний маань хамтын бүтээл болон боловсрогдож, иргэн бүрийн 
хичээл зүтгэлийг сэргээж чадвал үр дүнгээ өгнө гэдэгт эргэлзэхгүй байна. 

 Ийнхүү Ховдчууд бид нийт ард иргэдтэйгээ хамтын сэтгэл, оюун ухааны хүчин 
чармайлтын хүчээр хөгжлийн үсрэнгүй боломжийг бүрдүүлэх боломжтой, бас нэн 
шаардлагатай байна. Харин хэрхэн, яаж хэрэгжүүлэх вэ гэдгийг энэхүү төслийн 
хэлэлцүүлгээр хамтран тодорхойлоход идэвхтэй оролцохыг нийт багш сурган 
хүмүүжүүлэгчид, төр захиргаа, төрийн бус байгууллагын ажилтнууд, бизнесмен, малчид, 
нийт иргэд Та бүхэндээ уриалж байна. 

 Өөрийн төрсөн аймаг, орон нутагтаа өнөөдөр хамгаас чухал хэрэгцээтэй оюуны 
сэргэн мандлын  үрийг хамтын хүчээр тарьцгаая. Энэ чухал үйлсэд хүн бүрийн хичээл 
зүтгэл, сэтгэл хэрэгтэй болохыг санагтун, ухаарагтун.  

 Саналаа  2008 оны 5 сарын 10-ний дотор доорхи хаягаар ирүүлнэ. 

  АЗДТГ-ын НБЗХ,  утас -24278,  99432442 

ОЮУНЛИГ ХОВД хөгжлийн хөтөлбөр боловсруулсан ажлын хэсэг. 

